KM 9/03 Generalforsamlingane til Konferansen av europeiske kyrkjer (KEK) og Det lutherske verdsforbundet (LVF). Rapportar og utfordringar
Kyrkjemøtekomiteen sine merknader

1. Komiteen har lese rapportane frå generalforsamlingane i LVF og KEK med stor interesse, og vil understreke verdien av det store arbeidet som dei norske deltakarane har lagd ned. Deltaking krev stor innsats og vilje til å bruke tid og krefter både til førebuing og gjennomføring av møta. Det er viktig at mange i kyrkja vår får del i erfaringane og at rapportane frå deltakarane vert brukte. 

Komiteen takkar på vegner av Kyrkjemøtet for rapportane frå generalforsamlingane i Det lutherske verdsforbundet (LVF) og Konferansen av europeiske kyrkjer (KEK). Desse møta og rapportane syner kor viktig og naudsynt det er å delta i eit internasjonalt, økumenisk fellesskap av kyrkjer. Arbeidet gjev inspirasjon, men krev òg store ressursar, både menneskeleg og økonomisk. Dei som har delteke på vegner av Den norske kyrkja, har gjort ein viktig innsats for å formidle synspunkt og ta mot impulsar til vårt kyrkjeliv. Ein særleg takk går til dei som har hatt verv i sentrale organ i KEK og LVF på vegner av Den norske kyrkja i den siste perioden: Finn Wagle og Berit Lånke (KEK), Sigrun Møgedal, Inger Johanne Wremer og Kjell Nordstokke (LVF). Kyrkjemøtet vil også takke Den norske kyrkja sine delegatar til dei to generalforsamlingane.

Komiteen takkar på vegner av Kyrkjemøtet alle som har lagt ned ein stor innsats som vertskap for generalforsamlinga for KEK i Trondheim. Det gjeld både tilsette, samarbeidspartnarar og friviljuge, særleg lokalt i Trondheim. Kyrkjemøtet vil også uttrykkje takk til KEK for at vi fekk vere vertskap for dette møtet.

KEK

2. Komiteen seier seg nøgd med at mange frå Den norske kyrkja, ikkje minst mange med leiaransvar sentralt og lokalt, vart inviterte til generalforsamlinga i Trondheim og kunne ta del i det som skjedde. 

3. Dei ekstraordinære løyvingane over statsbudsjettet gjorde det mogeleg for KEK å skipe til denne samlinga. Komiteen ser at Den norske kyrkja som vertskapskyrkje hadde ein særleg sjanse og forplikting til å sjå til at viktige saker vart sette på dagsorden for generalforsamlinga i KEK. Miljøspørsmål, urfolkspørsmål og fokus på romanifolket var blant dei tema vår kyrkje slik førte inn.

4. Komiteen har merka seg at evalueringa av generalforsamlinga i KEK peikar på at det er naudsynt å arbeide vidare for at KEK skal verte eit slagkraftig og effektivt instrument for kyrkjene i Europa. Difor må dei som representerer Den norske kyrkja i KEK sine valde organ, arbeide for at menneskelege og økonomiske ressursar vert nytta betre.

5. Komiteen vil særleg peike på det arbeidet som er gjort med Charta Oecumenica. Dette er eit eineståande dokument i økumenisk samanhang. Kyrkjene innanfor KEK og Rådet for dei katolske bispekonferansane i Europa (CCEE) står saman bak dokumentet. Charta Oecumenica viser det vi har felles i trua på den treeinige Gud. Den konkretiserer dei økumeniske utfordringane vi står overfor i Europa i dag, slik som proselytisme, misjon, nattverd, religionsfridom og tilhøva mellom majoritet og minoritet. Dokumentet skisserer òg vegen vidare i desse spørsmåla. Komiteen meiner at vi bør arbeide for at dokumentet vert tatt meir aktivt i bruk både i vårt nasjonale økumeniske arbeid og i det internasjonale arbeidet. Noregs kristne råd har laga eit dokument som fyller ut punkta i Charta Oecumenica: ”Takt og tone for samarbeid i Norges kristne råd”. Desse dokumenta utgjer til saman konkrete og gode premissar for økumenisk samarbeid i vårt land.

6. Komiteen understrekar òg at Charta Oecumenica syner at vi treng økumeniske fora i Europa der den romersk-katolske kyrkja også er med. Dette temaet høyrer med i dei breie samtalane som no vert halde, om kva form den økumeniske rørsla skal ha i framtida.

LVF

7. Generalforsamlinga til LVF vedtok at organisasjonen no skal kallast ”Lutheran World Federation. A Communion of Churches”. Komiteen har drøfta kva det nye tillegget, ”A Communion of Churches”, tyder. Det nye namnet gjer det klart at LVF er eit forpliktande kyrkjefellesskap og ikkje berre ein organisasjon for kyrkjene. Komiteen understrekar at vår deltaking i dette konfesjonelle fellesskapet gjev inspirasjon til engasjementet i dei andre økumeniske organisasjonane vi er ein del av. 

8. Komiteen understrekar at denne forståinga av LVF òg får følgjer for korleis vi deler makt og ressursar innanfor fellesskapet. Dette har mellom anna vorte understreka av representantane for vår kyrkje i LVFs råd. 

Urfolk

9. Komiteen vil særskilt peike på det dokumenta frå generalforsamlingane seier om urfolkspørsmål. Desse sakene fekk stor tyngde både i KEK og i LVF. For handsaminga i KEK var det viktig at det frå vår kyrkje si side vart markert at generalforsamlinga fann stad i Sápmi, Sameland. Blant dei viktigaste urfolkspørsmåla som vart drøfta, var retten til land og vatn. Det er og må vere ein nær samanhang mellom det vi seier om desse spørsmåla globalt og det engasjementet vi har for urfolkspørsmål i vårt eige land.

10. Komiteen er glad for at det gjennom generalforsamlingane vart etablert nettverk for urfolkspørsmål i kyrkjene. Komiteen merkar seg vedtaka om urfolkspørsmål både i KEK og LVF, og vil særleg peike på dokumentet ”Message from Indigenous Peoples” som LVF sin generalforsamling tok imot. Kyrkja gjer vel i å merke seg det som der vert sagt. Det går fram av denne teksten og av rapportane, at urfolk har mykje å tilføre kyrkja vår gjennom sitt åndelege liv og sitt arbeid med samanhangen mellom tru og identitet.

Verdiar - Europasaka

11. Komiteen har merka seg at spørsmål om verdiar i Europa vart sette på sakskartet med stor tyngde under generalforsamlinga i KEK. Slike spørsmål bør òg stå på dagsorden i vår eiga kyrkje. Akkurat no skjer det viktig arbeid med verdigrunnlaget for EU knytt til debatten om ein ny konstitusjon. Vidare er ei rekke andre spørsmål innanfor EU vesentlege verdispørsmål, til dømes sosialetikk, miljø og migrasjon. Europaspørsmål dreiar seg òg om kva relasjonar Europa har til resten av verda. 

12. Dei spørsmåla som her er trekte fram som europaspørsmål, er viktige også i Noreg. Komiteen meiner at Den norske kyrkja bør bidra til samtalen om desse sakene i Noreg. Mange av desse sakene kan og må diskuterast uavhengig av norsk medlemsskap i EU. Komiteen er opptatt av at samtalen om mange av dei verdispørsmåla som er aktuelle elles i Europa, mellom anna om EU sitt verdigrunnlag, kan vere ein viktig ressurs for debatten om den norske staten sitt verdigrunnlag.

13. Komiteen seier seg glad for at Mellomkyrkjeleg råd har vedtatt å opprette eit europa-utval som skal vere ei ressursgruppe for dei som arbeider på vegner av Den norske kyrkja i ulike europeiske fora.

Midtausten

14. Komiteen merkar seg at konflikten i Midtausten har vore tema både i KEK og LVF. På generalforsamlinga lytta vi særskilt til Den evangelisk-lutherske kyrkja i Jordan, som vår kyrkje har ein samarbeidsavtale med. Den norske kyrkja sitt kontinuerlege engasjement i desse spørsmåla har vore inspirert av den økumeniske rørsla og har dessutan gitt innspel til det internasjonale arbeidet. Det skjer stadig ny utvikling i tilhøvet mellom Israel og Palestina, og handsaminga i KEK og LVF utfordrar oss til å ta tak i dei spørsmåla som til ei kvar tid er dei viktigaste. Komiteen vil peike på at den største utfordringa no er muren som Israel byggjer, til dels på okkupert område.

Seksualitet

15. Komiteen merkar seg at spørsmål om seksualitet fekk stor merksemd på generalforsamlinga i LVF, til dømes knytt til diskusjonar om homofili, om familierelasjonar og om hiv/aids. Komiteen meiner at Den norske kyrkja bør ta aktiv del i den samtaleprosessen som LVFs råd no vil sette i gang.

Nattverdfellesskap

16. Komiteen understrekar at det er ei stor smerte for kyrkja at vi ikkje kan samlast om nattverdbordet, som er det fremste teiknet på einskap i kyrkja. Både blant ortodokse, katolikkar og i reformasjonskyrkjene kjenner ein denne djupe smerta. Kyrkjene må arbeide samen for å lækje dei såra som situasjonen skapar. Rapportane frå generalforsamlingane tar opp temaet, og komiteen har merka seg at mellom andre Vatikanets fremste talsmann i økumeniske saker, kardinal Kasper, har teke til ordet for at kyrkjene styrker einskapsarbeidet også på dette området.

Globalisering

17. Møtet med kristne frå Asia, Afrika og Latin-Amerika gav dei som deltok på generalforsamlingane eit sterkt bilete av dei negative følgjene av globaliseringa. Generalforsamlinga til LVF uttalte: ”Som eit luthersk kyrkjefellesskap (communion) tar vi til orde for ei økonomisk verdsorden som tener livet” (”Message from the tenth assembly of the Lutheran World Federation”, vedlegg 9.3.1./03, avsnitt 61). Komiteen sluttar seg til dette ynskje.

Funksjonshemming

18. Praktiske hindringar står ofte i vegen for at personar med funksjonshemming kan delta fullt ut i livet i kyrkja. Komiteen merkar seg at situasjonen for personar med funksjonshemmingar vart drøfta i generalforsamlinga i LVF. Komiteen er takksam for at deltakarar frå vår kyrkje medverka til at dette vart sett på dagsorden.

Andre saker på Kyrkjemøtet

19. Komiteen vil peike på at fleire av dei sakene som vert handsama på dette Kyrkjemøtet tar opp tema som er viktige både for KEK og LVF: 

· Saka om hiv/aids er utarbeidd blant anna på bakgrunn av arbeid som er gjort i desse og andre økumeniske organisasjonar

· Saka om vern av havet spring direkte ut av engasjementet i Miljøseilasen før generalforsamlinga i KEK og tar opp miljøspørsmål som òg var på dagsorden i LVF.

· Saka om Finnmarkslova tar opp dei viktige urfolkspørsmåla om retten til land og vatn.


Generalforsamlingane kan slik vere ein konkret ressurs for vårt eige arbeid. Komiteen legg til grunn at Kyrkjemøtet legg vekt på generalforsamlingane sin handsaming av desse spørsmåla når det sjølv diskuterer desse sakene. Arbeidet vårt for vern av skaparverket og til forsvar for menneskeverdet kan ikkje kjenne geografiske grenser. I dette arbeidet må vi jobbe saman med kristne sysken over heile verda, som lemmar på den same Kristi lekam.
